
Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

масъулияти чекланган жамият. 

https://t.me/scienceproblems_uz  

Кириш. Образлилик – санъатнинг етакчи хусусияти бўлиб, айнан шу хусусият 

орқали санъат тафаккур қилади ҳамда борлиқни акс эттира олади. Образ воситасида 

ижодкор  янги бир параллел оламни, бадиий борлиқни вужудга келтиради. Адабиётнинг 

марказида инсон образи туришининг асосий сабаби шундаки, санъат борлиқни инсон 

орқали англайди, яъни инсон унинг билиш предметидир. Адабиётшуносликда “образ” 

ва “образлилик” атамаларига қатор олимлар, жумладан А.Л. Андреев., Л.И.Тимофеев,  

П.В. Палиевский, В.И. Тюпа, М.Б. Храпченко  ўз таърифларини берганлар. “Бадиий образ” 

тушунчасига берилган таърифлар бир-бирига ўхшаш.  Л.И.Тимофеевнинг таърифича, 

“образ — тўқима ёрдами билан яратилган ва эстетик қиймат касб этган инсон хаётининг 

умумлашма ва, айни чоқда, конкрет манзарасидир” [ 1; Б. 62-63.]. Д.Қуронов таърифига 

кўра “Бадиий образ борлиқнинг (ундаги нарса, ҳодиса ва б.) санъаткор кўзи билан 

кўрилган ва идеал асосида ижодий қайта ишланиб, ҳиссий идрок этиш мумкин бўлган 

шаклда ифодаланган аксидир” [2; Б.90.]. Шунингдек, адабиёт назариясига оид 

манбаларда “Бадиий образ деб умумийлик билан хусусийликнинг муайян ғоявий 

идеалга мос ҳаётий тўқималар асосида индивидуал кўринишдан типикликка 

айлантирилган конкрет ва ҳиссий эстетик бирлигига айтилади” [3; Б.118.]. Кўринадики, 

бадиий образ ҳақида юқорида келтирилган барча таърифларда идеалга асосланганлик, 

типиклик ва индивидуалликнинг ўзаро мутаносиблиги, умумлашмалилик, борлиқнинг 

ижодкор томонидан ҳиссий қайта ишланган тасвири каби этакчи хусусиятларга урғу 

берилади.   

Адабиётлар таҳлили ва методология. Маълумки, адабиётда “бадиий образ” 

тушунчасининг кенг ва тор маънолари мавжуд. Кенг маънода бадиий образ борлиқда 

мавжуд ҳар қандай ҳодиса ва нарса-буюмнинг акси бўлса, тор маънода эса инсон 

образини ифодалайди. Мазкур тадқиқотда образнинг тор маъноси назарда тутилиб, 

Синклер Люис ижодида инсон образини яратиш маҳорати диққат марказида бўлди. 

Хусусан, муайян ёзувчи поэтикасини баҳолашда бадиий образ марказий аҳамиятга эга 

экан, тадқиқотда ижодкорнинг характер яратиш маҳоратини илмий ўрганиш жоиз 

топилди. Зеро, айнан бадиий образлар яратиш орқали ижодкор ўзидаги тасвир 

истеъдодини, оламни ва одамни англаш даражасини, эзгулик ва ёвузлик, гўзаллик ва 

хунуклик ҳақидаги эстетик қарашларини намоён этади. Шунингдек,  у ёки бу асарнинг  

ижтимоий-сиёсий таъсир кучини, адабий аҳамиятини ҳамда  абадиятга дахлдорлигини 

маҳорат билан яратилган бадиий образлар белгилайди.     

Бадиий адабиётда инсон образини жонлантириш учун  турли  бадиий унсурлар 

хизмат қилади: 1. Муаллиф характеристикаси. Бунда образнинг феъл атворига, 

табиатига   ижодкор томонидан бевосита таъриф берилади; 2. Портрет. Образнинг 

сийрати ёки сурати тасвирланишига қараб ички ва ташқи портрет турлари мавжуд. 

“…Ижодкорнинг бадиий маҳоратини унинг адабий қаҳрамон портретини тасвирлашига 

қараб ҳам белгиласа бўлади” [4;    Б.471.], дея эътироф этади А. Улуғов.; 3. Бадиий 

психологизм. Образ яратишда  уй-фикрлар, ҳаракат  ёки руҳият тасвири етакчилигига 

кўра бадиий психологизмнинг аналитик, динамик ҳамда психологик турлари эътироф 

этилган. Демак, ижодкор индивидуал услуби, муайян асар орқали акс эттирлаётган 

бадиий концепциядан келиб чиқиб юқорида санаб ўтилган бадиий унсурлардан 

мақсадли фойдаланади. Бадиий образни таснифлаш бўйича жаҳон адабиётшунослигида 

салмоқли илмий ишлар қилинган бўлсада, мавжуд таснифлар образга хос барча 

хусусиятларни қамраб олмаган.  

Умумлашмалилик, индивидуаллик, бадиий тўқимадан фойдаланиш, 

метафориклик, ассоциативлик, тугалланмаганлик, кўпмаънолилик, таъсирчанлик  

образнинг этакчи хусусиятларидир. Бу хусусиятлар ўзаро узвий боғлиқ бўлиб, бир-

бирини тақазо этади. Жумладан, бадиий образдаги кўпмаънолилик ассоциативлик ва 

тугалланмаганлик каби хусусиятлар натижаси ўлароқ намоён бўлади.  

Умумлаштириш даражасига кўра бадиий образ бир неча турларга ажратилади. 

Муаммо шундаки, ушбу масалада бир гуруҳ ўзаро синоним атамаларнинг мавжудлиги 

ҳамда уларнинг кўпмаънолилиги, турли тилларда образ турларининг фарқли 

номланиши айрим чалкашликларни келтириб чиқаради. Персонаж, образ, қаҳрамон, 

характер — асардаги барча образларни назарда тутувчи умумий тушунчалардир. Ушбу 

ўринда қаҳрамоннинг персонажлар системасида марказда турувчи бош образ 

(инг.тилида “hero”, рус.тилида “герой”) сифатидаги яна бир маъноси борлигини 

унутмаслик лозим. “Характер” дейилганда ҳам икки хил образ назарда тутилиб, 

биринчиси умумий маънода жами персонажларни англатади. Хусусан, инглиз тилида 

“характер” айни шу маънода қўлланилади. Характер терминининг асосий маъноси 

сифатида  — ҳаракатларида муайян ирода йўналишига эга бўлган, шу билан биргаликда 

хулқ-атворида ёрқин ажралиб турадиган белгиларни намоён этадиган, пухта ишланган 

бадиий образ тушунилади. И.Султон ҳақли равишда эътироф этганидек, “Характер 

муаллиф эстетик идеалини ташувчидир” [ 5; Б.103.]. Бир асар сюжетида кўплаб 

персонажлар қатнашсада, бир ёки бир нечта характер учраши мумкин. Шу ўринда айтиш 

жоизки, характер атамаси ва унинг хусусиятлари илк марта Аристотелнинг “Поэтика” 

асарида учрайди. Аристотел мазкур асарида образ тушунчасининг ўрнига “мимесис” 

атамасини қўллайди. Характер ҳақида эса, унинг тўрт мақсадда яратилиши 

таъкидланади. Аристотелга кўра, характер, биринчидан, олийжаноб бўлиши керак. 

Иккинчидан, характерлар ўзига мос бўлиши, яъни ўз мантиғига мос ҳаракатланиши 

лозим. Учинчидан эса, ҳаққонийлик ва ниҳоят, изчиллик характер яратишдан муддао 

сифатида илгари сурилади [6; Б.43.]. Гарчи ҳар бир замон ва макон адабий қаҳрамон 

масаласига ўзгача мезонлар  тақдим этсада, Аристотел санаб ўтган хусусиятлар 

характернинг умуминсоний тамойиллари сифатида ҳануз эътиборга лойиқ.  

Муҳокама. Аксарият совет олимлари, жумладан, А.Ивашенко, Е. Тагер, 

Д.Тамарченко, Г.Поспелов, А.Н.Иезуитов ҳақли равишда характерни ижодий метод 

муаммоси сифатида баҳолаганлар.  Сабаби, ижодкорнинг асосий фалсафий-эстетик 

қарашларини характерда ифодалаш имкониятининг кенглиги, характер ҳатти-

ҳаракатлари, ирода йўналиши ҳам мазкур қарашлар асосида рўёбга чиқиши муайян 

ижодий методга ишора қилишини инкор этиб бўлмайди. Муаллиф мансуб бўлган 

ижодий метод ҳақида билмасдан туриб, у яратган бадиий образлар моҳиятини тушиниш 

мушкул.    

 Образлар тизимида мураккаблиги ва даражаси жиҳатидан устун образ типдир. 

Муайян даврдаги бирор тоифа, конкрет синфнинг ёрқин вакили сифатида гавдаланган 

образлар “тип” дейилади. Тип айни пайтда характер ҳам бўлади. Бироқ шуни 

унутмаслик лозимки, ҳар қандай характер ҳам тип бўла олмайди. Сабаби юксак маҳорат 

билан яратилган характерларгина типга айланади. “Адабий типларнинг 

умумлаштирувчи кучи шунчалик каттаки, улар кейинги замонларда муҳим ижтимоий 

ва психологик ҳодисаларнинг мужассами бўлиб халқлар онгига кирадилар” [5; Б.104.]. 

Демак, типлар миллий адабиёт сарҳадларидан жаҳон адабиёти контекстига кўтарилган, 

нафақат макон, балки замонлар чегараларини ҳам енгиб ўтувчи яшовчан образ лардир. 

Ҳар бир образ бирор ғояни акс эттирса, ҳар бир тип ортида муайян маконзамонга хос 

ижтимоий ҳодиса туриши диққатга сазовор. Типлар ҳатто, муайян асар контекстидан 

ажралиб, ижод оламида  мустақил ҳаёт кечира бошлайдики, бадиий образларнинг 

бошқа ном остида турли асарларда, турфа санъат турларида бот-бот учраши шу ҳолат 

билан изоҳланади.  

Натижалар. Албатта, жаҳон адабиётида образлар хилма-хиллиги чексиз. 

Адабиётшуносликда турфа образларни муайян белгиларига кўра, шунингдек 

образлардаги такрорланишларни ва улардаги ўхшаш қадриятлар тизимини ҳисобга 

олиб йирик гуруҳларга ажратиш давом этмоқда. Чунончи,  архетиплар ( В.Е. Хализев 

уларни «сверхтип» [ 7; 405 б.] деб номлайди) каби  замон ўлчовларидан юқори турувчи, 

умуминсоний образлар борки, улар турли миллий адабиётларда, турли даврларда 

яратилган образларни бир гуруҳ остида бирлаштиради. М.М.Бахтин [8; Б.76.], Е.М. 

Мелетинский  [9; 136 б.  ], В.Е.Хализев ушбу турдаги образларга икки хил бадиий 

образлар гуруҳини санаб ўтадилар. Биринчи гуруҳ авантюр-қаҳрамон образлар ( 

«авантюрно-героический образ») бўлиб, жаҳон бадиий меросида яратилган мифолигик, 

афсонавий, романтик адабиёт қаҳрамонларидан тортиб замонавий оммавий адабиёт 

қаҳрамонларигача ( Прометей, Одиссей, Ахилл, Тарас Бульба, Вертер, Онегин)  ушбу ном 

остида жамланган. Қаҳрамонлардаги саргузаштларга ташналик, мавжуд воқеъликка 

нисбатан норозилик ва исёнкор руҳ уларни ҳамиша курашга, турли сафарларга ҳамда 

янги тажрибаларга чорлайди.  Авантюр-қаҳрамон образларнинг барчасида кучли 

иштиёқ ҳамда шижоат намоён бўлиши билан биргаликда, ушбу иштиёқ баъзан эзгу 

мақсадларга асосланган бўлса, масалан, Одиссей, Прометей образида, айрим ҳолларда 

бундай образлар нафс, амалпарастлик ва шуҳрат изидан ҳаракатланади ( Дон Жуан, 

Фауст).  

Архетип образларнинг яна бир тоифаси  маиший-идиллиявий образлар  

ҳисобланади. Ушбу гуруҳ образлари   авантюр-қаҳрамон образларнинг бутунлай 

тескариси сифатида намоён бўлади. Маиший-идиллиявий образлар мавжуд воқеълик 

билан ҳамжиҳатликда, сокин ҳаёт кечирадиларки, улар учун исёнкорлик, кураш ёт 

тушунчалар.  Маиший-идиллиявий образлар учун меҳнатсеварлик, аҳил турмуш, 

дўстлик, ҳалоллик каби муайян ахлоқий қадриятлар устувор ҳисобланиб, уларда 

адабиётнинг дидактик функцияси кўпроқ рўёбга чиқади. Англашиладики, бундай 

қаҳрамонларда кескин  ички зиддиятлар, гарчи мавжуд бўлсада, ёрқин  сезилмайди, 

улар оламга дўстона кайфият билан боқишни афзал кўрадилар.  Маиший-идиллиявий 

образлар нисбатан кечроқ, асосан охирги асрларда яратилган образлар бўлиб, хусусан, 

ўн тўққизинчи аср ижодкорлари асарларида гавдаланган. Н.А.Некрасов, И.С.Тургенев, 

А.П.Чехов, Ч.Диккенс, У.Фолкнер шулар жумласидандир. Бадиий адабиёт ҳаётнинг 

кўзгуси экан, кейинги асрлар адабиётида   муросали маиший-идиллиявий образларниг 

кириб келиши инсониятнинг турли ижтимоий бўҳронларга, зиддиятларга консенсус 

йўли билан, қонли урушларсиз, ўзаро келишув йўли орқали эришишга интилаётганидан 

дарак беради. Кўринадики, архетипларнинг ҳар икки гуруҳи ҳам асосан қадриятлар 

тизимидан келиб чиқиб  авантюр-қаҳрамон ва маиший-идиллиявий  образларга 

бўлинган. 

Хулоса. Демак, бадиий образнинг назарий ва илмий масалаларини бугунги 

бадиий мезонлар нуқтаи назаридан қайта баҳолашга эҳтиёж мавжуд. Жаҳонда содир 

бўлаётган глобаллашув жараёни замонавий адабиётшуносликда бадиий образ 

поэтикаси  каби долзарб муаммони ўрганишни тақозо этади. Бадиий образ ҳақидаги 

тасаввурлар ҳам ижтимоий тараққиёт билан биргаликда ўзгариб борар экан, унинг 

мазмун ва моҳиятини қайта кўриб чиқиш аҳамиятли бўлиб қолади. 

